
20 godina feminističkog 
aktivizma i društvene 
promjene
 

Fondacija CURE (CURE) je feminističko-aktivistička organizacija koja djeluje 
za rodnu i spolnu ravnopravnost zalažući se za pozitivne društvene promjene 
putem obrazovnih, umjetničko-kulturnih i istraživačkih programa. Organizujući 
afirmativne akcije CURE slave snagu i moć žena, te rade na osnaživanju 
osoba kako bi postali/e pokretači/ce pozitivnih društvenih promjena u BiH i 
svijetu. Feministički aktivizam omogućio je siguran prostor u kojem su žene 
jake, neustrašive, sposobne i ujedinjene u svim svojim različitostima. CURE 
je organizacija koja spaja profesionalizam i aktivizam, u kojoj članice tima 
izlaze na ulice u znak javnog protesta protiv nasilja, diskriminacije, kršenja 
zakona i osnovnih ljudskih prava, organizuju performanse protiv svih oblika 
nasilja, te pozivaju umjetnike/ce, naučnike/ce, edukatore/ice, aktiviste/ice i 
građane/ke na akciju i konkretan lični doprinos u kreiranju boljeg i zdravijeg 
bosanskohercegovačkog društva.

U protekle dvije decenije postale smo prepoznatljiv centar feminističkog 
aktivizma u Bosni i Hercegovini i regiji. Kroz različite inicijative i programe 
osnažile smo hiljade žena i djevojaka, istaknule desetine ključnih tema 
vezanih za socijalnu pravdu, pokrenule javne rasprave te kontinuirano stvarale 
siguran prostor za dijalog i društvenu promjenu. Predstavljamo ključnu snagu 
u jačanju i edukaciji ženskog pokreta u Bosni i Hercegovini i regiji te smo 
prepoznate po snažnom zagovaranju prava žena, osnaživanju društveno 
marginalizovanih grupa i žena aktivnih u politici, te stvaranju sigurnih 
prostora za aktivizam i angažovanu umjetnost. Naše djelovanje temelji se 
na feminističkim, antimilitarističkim i antifašističkim principima i uvjerenjima, 
a naš angažman uključuje inicijative koje doprinose fizičkoj, ekonomskoj i 
društvenoj sigurnosti žena.

Kroz naše interaktivne programe, radionice i javne debate osnažujemo 
žene i djevojke da prepoznaju svoja prava i postanu nositeljice promjena. 
Također se zalažemo za bolju zakonsku regulativu koja će osigurati veću 
zaštitu žena od nasilja, pravedniji ekonomski položaj i inkluzivnije društvo. 

200+
67+
50+

Općina i gradova

Žena i djevojaka

pokretačica društvenih promjena 
širom BiH i regije

u Bosni i Hercegovini i regiji, mjesta gdje su 
žene osnaživane i povezivane

koji su vjerovali u feminističku 
misiju i podržali promjene

osnaženih kroz edukaciju, 
umjetnost i aktivizam

Posebnu pažnju posvećujemo podršci marginalizovanim ženskim 
grupama, uključujući podršku usmjerenu ka LBT* ženama, ženama s 
invaliditetom, samostalnim roditeljkama, ženama iz ruralnih područja, 
ženama koje su preživjele nasilje, Romkinjama, migrantkinjama, ženama 
koje su preživjele različite vrste karcinoma, ženama koje su nevidljive i 
zaboravljene.

U izazovnom geopolitičkom kontekstu u kojem se nalazimo – gdje su prava 
žena ugrožena, a prostor za aktivističko djelovanje sužen – nastavljamo 
da djelujemo kao most između lokalnih i regionalnih mirovnih feminističkih 
inicijativa. Vjerujemo da je solidarnost ključna za jačanje ženskog pokreta, 
i stoga aktivno radimo na umrežavanju i saradnji s feministkinjama, 
aktivistkinjama i organizacijama iz cijele regije i svijeta.

Posvećene smo stvaranju i očuvanju feminističkog znanja i kulture, 
njegovanju prostora u kojima se glasovi žena i marginalizovanih grupa 
čuju i međusobno osnažuju. Naš odgovor na rodno zasnovano nasilje je 
brz i odlučan – reagujemo odmah kada je potrebna pomoć, podrška ili 
konkretno rješenje. Kroz organizovanje protesta i javnih akcija dižemo glas 
protiv nepravde, inspirišemo i okupljamo aktivistkinje i aktiviste da bi nam 
se pridružili/e u zajedničkoj borbi za ravnopravnost, dostojanstvo i društvo u 
kojem je pravda stvarna i dostižna za sve.

Posebnu zahvalnost dugujemo našim članicama tima, upravnom odboru, 
volonterkama i svim podržavateljicama i podržavateljima koji su s nama u 
svakom koraku. Zajedno s vama uspjele smo implementirati više od 200 
projekata koji su omogućili stvaranje pozitivnih promjena i otvaranje prostora 
za žene koje preuzimaju inicijativu i kreiraju društvene pomake u 57 općina 
i gradova u Bosni i Hercegovini, te više od 20 gradova u regiji. Ponosne 
smo što smo tokom svog dvadesetogodišnjeg rada uspješno realizirale osam 
miliona konvertibilnih maraka grant fondova!

„Podrška koja je omogućila promjene“
Ovaj aktivistički angažman ne bi bio moguć bez podrške naših partnera – više 
od 50 donatora koji su prepoznali naš rad, vjerovali u našu misiju i stali uz nas:

Švedska fondacija Kvinna till Kvinna, Švedska agencija za međunarodni razvoj 
i saradnju (SIDA), UK International Development, Kraljevina Nizozemska, 
Vlada Švicarske, Evropska unija, Ambasada Austrije, Vlada Sjedinjenih 
Američkih Država (putem različitih programa), Ambasada Norveške, 
Ambasada Kanade, Westminster Foundation for Democracy, EUSR, Centar 
civilnih inicijativa, Grad Sarajevo, Općina Centar Sarajevo, Federalno 
ministarstvo kulture i sporta, Turistička zajednica Kantona Sarajevo, Global 
Fund for Women, CfD – Feministička mirovna organizacija, Fondacija Heinrich 
Böll, Fondacija Friedrich Ebert, Fondacija Otvoreno društvo, OAK Fondacija, 
Astraea, IAMANEH Švicarska, EuroCentralAsian Lesbian Community*, 
Fondacija Heart and Hand, Women’s World Day of Prayer, ISCOS Emilia 
Romagna, Žene u crnom, Fondacija Mozaik, Fondacija za osnaživanje žena, 
INFOHOUSE, Helsinški parlament građana Banja Luka, Mediterranean 
Women’s Fund, Erasmus, Feminist Trust Fund, Western Balkans Fund, ERA, 
The Sigrid Rausing Trust UK, Fondacija TRAG Srbija, CARE International, 
Fondacija Jelena Šantić Srbija, The Balkan Trust for Democracy, The Denis 
A. and Julia M. Watkins Foundation, UNICEF, UNDP, UN Women, ODIHR, 
AMICA.

Fondacija CURE aktivno doprinosi radu 
sljedećih mreža i inicijativa:
 

•	 Globalni fond za žene – Pristup predvođen pokretom   
za rodnu pravednost na Zapadnom Balkanu 

•	 ERA – Asocijacija za jednaka prava LGBTI osoba 
•	 EuroMed Feministička inicijativa 
•	 BiH mreža Anna Lindh Fondacije – ALF BiH
•	 Inicijativa za monitoring evropskih integracija u BiH 
•	 Koalicija za borbu protiv govora mržnje i zločina iz mržnje 
•	 Ženski sud – Regionalni organizacioni odbor 
•	 Mreža za izgradnju mira 
•	 Inicijativa Građanke za ustavne promjene 
•	 Mreža kulturnih rodnih praksi 
•	 Mreža Žena u crnom 
•	 ILGA Europe 
•	 Inicijativa civilnog društva BiH za Univerzalni    

periodični pregled (UPR) u Bosni i Hercegovini
•	 IGLYO
•	 Visoka škola za turizam i menadžment Konjic i   

obrazovanje marginalizovanih žena 
•	 EuroCentralAsian Lesbian* Community
•	 ECA Civil Society Steering Committee for Beijing +30
•	 Inicijativa za smanjenje rodne nejednakosti i   

diskriminacije na tržištu rada

 MREŽE I
INICIJATIVE

Direktne akcije u javnom prostoru
Kroz 70 različitih kreativnih akcija na ulicama Sarajeva i drugih gradova 
u Bosni i Hercegovini, te sakupljanjem potpisa za brojne peticije, skrenule 
smo pažnju javnosti na ključna pitanja rodne ravnopravnosti, nasilja nad 
ženama, prava LGBTIQ+ osoba i socijalne pravde. Uličnim akcijama, uz 
prepoznatljiva obilježja i transparente, ne samo da smo podigle svijest, već 
smo potaknule javnost na razmišljanje i djelovanje. Postavljale smo važna – ali 
često zanemarena – pitanja, izražavale solidarnost sa ženama u područjima 
pogođenim ratovima i davale glas onima čiji se glasovi ne čuju.

Javna reagovanja i društvena odgovornost 
Predstavljaju temelj našeg aktivističkog djelovanja prema široj javnosti. Kroz 
više od 200 javnih reakcija i više od 3.500 objava na društvenim mrežama, 
pozivamo na odgovornost, osuđujemo nasilje i nepravdu, te zagovaramo 
pozitivne društvene promjene. Naša reagovanja predstavljaju snažan 
izraz solidarnosti i podrške. U tom smislu, govorimo u ime svih onih koji/e 
su marginalizovani/e, ugnjetavani/e i isključeni/e iz društvenih procesa, jer 
vjerujemo da prava svake pojedinačne osobe i kolektiva ne mogu biti ostvarena 
bez šire solidarnosti. Pružanje podrške je naša dužnost – biti glas, ali i poziv 
na kolektivnu akciju i odgovornost za izgradnju pravednijeg društva.

70
200+
3.5k+

Različitih 
kreativnih 
akcija

Javnih 
reakcija

Objava na 
društvenim 
mrežama

Međunarodni dan žena – 8. mart posvećen je ženama i njihovim ekonomskim, 
političkim i građanskim pravima te društvenim ostvarenjima. Zalažemo se da 
obilježavanjem 8. marta održimo nit historijskog dizanja glasa protiv svih onih 
koji/e stoje na putu ostvarivanja ženskih prava i mira.

Kako bismo sačuvale sjećanje na početke ženskog pokreta, te s ciljem 
skretanja pažnje javnosti na problem rodne neravnopravnosti i svakodnevne 
životne izazove žena u Bosni i Hercegovini, tradicionalno organizujemo i 
predvodimo Osmomartovski marš u Sarajevu. Svake godine pozivamo 
predstavnike i predstavnice marginalizovanih grupa, radnike i radnice, učenike 
i učenice, studente i studentkinje, žene treće dobi, predstavnike i predstavnice 
institucija, akademske zajednice, medija, kao i sve zainteresovane građane 
i građanke koji/e dijele želju za državom ravnopravnih građana/ki, da izađu 
na ulice kako bi – kao i svaki put do sada – pokazali/e otpor nepravdi, te 
istakli/e našu odlučnost u zaustavljanju svih oblika opresije prema ženama i 
marginalizovanim grupama.

Naše ulične akcije povodom 8. marta okupile su više od 3.000 osoba tokom 
proteklih godina. Marširale smo za prava radnica, protiv femicida, za 
reproduktivna prava, protiv nasilja u porodici i seksualnog uznemiravanja, 
ali i protiv ratnih dešavanja i militarizacije društva, koja posebno pogađaju 
žene. Skrenule smo pažnju na goruća pitanja na globalnom nivou, povezujući 
borbu žena u BiH sa širom feminističkom borbom u svijetu, naglašavajući 
važnost mira, sigurnosti i prava žena u ratnim i postratnim kontekstima.

8.MART - 
MARŠ ZA 
PRAVDU I 

JEDNAKOST

Edukacija i osnaživanje

Kroz 550 jedinstvenih radionica, pružile smo znanje i alate ženama i 
mladima kako bi prepoznali/e svoja prava, razvili/e kritičko mišljenje i aktivno 
učestvovali/e u društvenim procesima. Naše feminističke vrijednosti ugrađene 
su u metodologiju i pristup temama koje smo obrađivale:

•	 rodna ravnopravnost i feminizam
•	 ekonomsko osnaživanje žena
•	 politička participacija žena
•	 prevencija nasilja
•	 briga o sebi i integrisana sigurnost
•	 umjetnost i aktivizam
•	 suočavanje s prošlošću i izgradnja mira.

Javne debate i konferencije

Organizovale smo 150 javnih debata na kojima su društvene tabu teme 
stavljene u fokus javnosti. Okupljajući stručnjakinje, aktivistkinje, novinarke 
i predstavnice institucija, otvorile smo dijalog o pitanjima koja su često 
zanemarena, stvarajući prostor za kritičku analizu i pronalaženje rješenja.
Osim toga, kroz 20 lokalnih i regionalnih konferencija, stvorile smo prostor 
za razmjenu znanja, iskustava i zajedničko djelovanje feminističkih inicijativa 
širom regije, potičući umrežavanje i jačanje solidarnosti među aktivistkinjama 
i organizacijama koje se zalažu za prava žena, prava marginalizovanih 
grupa, LBTIQ+ osoba i socijalnu pravdu.

Doprinos feminističkoj zajednici

U aktivnostima Fondacije CURE učestvovalo je više od 55.000 žena, djevojaka 
i saveznika/ca koji/e su svojim angažmanom doprinijeli jačanju feminističkog 
pokreta u Bosni i Hercegovini i šire. Naše sjedište u Sarajevu posjetilo je više 
od 1.200 osoba, tražeći informacije, podršku, savjet i inspiraciju za vlastiti 
aktivizam i rad u lokalnim zajednicama.

Širenje feminističke vizije

Iz godine u godinu, naše inicijative doprinose razbijanju predrasuda, 
stereotipa i društvenih tabua, kao i jačanju svijesti o važnim društvenim 
pitanjima koja se direktno tiču žena i rodne pravde. Nastavljamo graditi 
feminističku budućnost kroz neformalno obrazovanje, zagovaranje i 
direktne akcije, uvjerene da promjena dolazi kada zajedno dižemo glas za 
pravdu i ravnopravnost.

Znanje kao alat za promjenu

Kroz 90 publikacija, vodiča i priručnika, osigurale smo ključne resurse 
za edukaciju, istraživanje, pisanje historije i feministički aktivizam. Naše 
publikacije pokrivaju širok spektar tema – od ženskih prava i političke 
participacije, preko rodno zasnovanog nasilja i ekonomske pravde, 
do umjetnosti i angažovanog feminizma. Ovi materijali ne samo da 
dokumentuju feminističku borbu u Bosni i Hercegovini i regiji, već služe i kao 
alat za osnaživanje novih generacija aktivistkinja, mladih liderica i svih 
onih koji/e se zalažu za pravednije društvo.

550 150Radionica Javnih debata
gdje su žene i mladi 
osnaživani da prepoznaju 
svoja prava i djeluju

s fokusom na društvene tabue 
– uz stručnjakinje i stručnjake, 
aktivistkinje i aktiviste

Od 2006. godine, PitchWise Festival ženske umjetnosti i aktivizma postao 
je zaštitni znak Fondacije CURE, kao jedinstven feministički međunarodni 
događaj koji objedinjuje aktivizam i angažovanu umjetnost. U proteklih 19 
godina, festival je ugostio više od 10.000 učesnica, među kojima je bilo 1.500 
umjetnica iz BiH, regije i svijeta. Od avangarde do angažovane feminističke 
umjetnosti, brojna svjetski poznata imena postala su dio naše zajedničke 
feminističke kulturne ostavštine.

Festival smo pokrenule s jasnim ciljem:

DA ZAUZMEMO I TRANSFORMIŠEMO NAPUŠTENE
JAVNE PROSTORE U PROSTORE SUSRETA I STVARANJA,

DA PRUŽIMO SIGURAN I OTVOREN PROSTOR ZA
NOVU GENERACIJU UMJETNICA I AKTIVISTKINJA,

DA KROZ SOLIDARNOST I POVEZIVANJE SA SESTRAMA
ŠIROM SVIJETA GRADIMO ISTORIJU OTPORA I PROMJENA.

U 2025. godini očekuje nas i naš 20. jubilarni PitchWise festival! 

PITCHWISE 
FESTIVAL 

- UMJETNOST I 
AKTIVIZAM RUKU 
POD RUKU

PitchWise nije samo festival – 
PitchWise je prostor otpora, mjesto 
osnaživanja i kreativni poligon gdje 
umjetnost i aktivizam oblikuju bolju 
budućnost za sve nas.

Uticaj i postignuća PitchWise 
festivala ženske angažovane 

umjetnosti i aktivizma:

Fondacija CURE pokrenula je inicijativu za formiranje Ženske mreže Bosne 
i Hercegovine (ŽMBiH), koja je zvanično osnovana i počela s radom 12. 
septembra 2009. godine na konferenciji pod istim nazivom, održanoj u okviru 
četvrtog PitchWise festivala ženske umjetnosti i aktivizma u BiH. Ženska 
mreža BiH je neformalna grupa koja danas okuplja više od 55 organizacija 
civilnog društva, pojedinki i pojedinaca koji/e zastupaju i bave se 
ženskim pravima i podsticanjem rodne ravnopravnosti. Mreža promoviše 
antidiskriminaciju, slobodu odlučivanja, jednakost, nenasilje i antimilitarizam, 
uz prihvatanje feminističkih vrijednosti djelovanja – mira, solidarnosti, 
povjerenja, zajedništva, jednakosti i različitosti.

Ženska mreža BiH fokus svog djelovanja usmjerila je na jačanje zagovaračkih 
kapaciteta kroz tehničko unaprjeđenje svojih komunikacijskih i socijalnih 
platformi. Naša web stranica www.zenskamreza.ba i dalje prenosi najnovije 
informacije koje se tiču kvaliteta života žena i djevojčica u Bosni i 
Hercegovini, te predstavlja vrijedan resurs za sve one koji/e traže dodatne 
informacije.

ŽENSKA
MREŽA

BOSNE I 
HERCEGOVINE 

http://www.zenskamreza.ba

Fondacija CURE godinama radi na jačanju svoje medijske prisutnosti te smo 
otvorene za komunikaciju kroz različite kanale. Prisutne smo na Instagram 
profilu i Facebook stranici, gdje redovno informišemo javnost o našim 
aktivnostima i kampanjama.

Osim društvenih mreža, koristimo i Viber i YouTube kanal, koji nam služe 
kao platforme za dijeljenje edukativnih materijala i promociju našeg 
feminističkog aktivizma. Redovno gostujemo u dijaloškim emisijama 
i prepoznatljive smo u medijskom prostoru – iznosimo svoja mišljenja i 
aktivno učestvujemo u kreiranju javnog mnijenja, bilo da je riječ o manjim 
lokalnim medijima ili velikim informativnim servisima i emisijama u udarnim 
terminima.

MEDIJSKA 
VIDLJIVOST

Uz nebrojene sate predanog rada i još više strasti, nastavljamo širiti 
glas feminističke borbe za ravnopravnost, pravdu i solidarnost. Svaka 

aktivnost i svaki broj dokaz su da zajedno stvaramo promjene!

Dvadeset godina je tek početak.
Zajedno možemo više, jače i pravednije.

Uključi se u radionicu.
Dođi na marš.
Podijeli ovu priču.
Podrži rad Fondacije CURE.

